
BEDRYWIGHEDE VAN DIE HISTORIESE GENOOTSKAP VAN
SUID-AFRIKA

Aangesien Historia as die mondstuk van die Historiese Genootskap
van Suid-Afrika beskou kan word, is dit scker nie onvanpas dat daarin
van tyd tot tyd besonderhede verstrek word oor die bedrywighede van
die Genootskap nie. Aan die ander kant pas dit ’n vaktydskrif nie om
vroeg en laat mededelings oor vergaderings en byeenkomste te plaas: nie.
Vir hulle wat belangstel in die werk van die Genootskap is daar genoeg
notules en verslae beskikbaar en uit die argief van die Genootskap, wat
met die. jare aangroei, kan alle besonderhede opgediep word. Waar die
redaksie dit dan wel nodig vind om mededelings oor die bedrywighede
van die Genootskap te verstrek, sal dit beperk word tot enkele en uiter-
aard onvolledige grepe.

Tydens die Jaarvergadering van die Federale Hoofbestuur op 19 en
20 September 1969, hierdie keer op Stellenbosch, is daar ’n geskiedenis-
konferensie, _saamgeroep deur die Kaaplandse hoofbestuur, gehou, wat
die hele eerste dag in beslag geneem het. Dit is besonder goed bygewoon
deur historici, onderwysers en ander, van oor die hele Kaapland en die
geesdrif was aanstecklik. So veel as ses referate is gehou, almal deur
persone uit die praktiese onderwys en almal oor een of ander aspek
van die dosering van die vak op laer- en hoérskool. Weens gebrek aan
ruimte kan ons nie méér besonderhede verstrek nie.

Op 25 September 1969 het die voorsitter van die Historiese. Genoot-
skap, dr. J. J. van Tonder, vergesel van proff. C. F. J. Muller en F. J.
du T. Spies, ’n kort onderhoud met Sy Edele mnr. J. P. van der Spuy,
minister van Nasionale Opvoeding, gehad. Onder andere is die volgende
sake bespreek: die opleiding van Geskiedenis-onderwysers en die onderrig
van Geskiedenis op skool, die stand van Geskiedenis op onderwyskollege
en universiteit en die dalende persentasie leerlinge wat Geskiedenis as
eksamenvak aan die einde van hulle skoolloopbaan aanbied, die vak-
keuse op skool en die wenslikheid om Geskiedenis ’n verpligte vak te
maak. Die minister het met belangstelling aan die bespreking deelgeneem
‘en ook een en ander omtrent die onderwys in die land van sy vorige
ambassadeurskap meegedeel.

Op 10 en 11 Oktober 1969 het die Jaarvergadering van die Trans-
vaalse afdeling van die Historiese Genootskap op Springs plaasgevind.
Dit is gekoppel aan 'n Krugerdag-viering en het die gebruiklike patroon
gevolg 'n byeenkoms in die stadsaal die aand van die tiende, volledig
met 'n toespraak oor president Kruger, historiese tablo’s, spreekkore,
ens. en nog 'n byeenkoms die volgende oggend met referate deur prof.
F. A. van Jaarsveld en dr. J. C. Otto, L.V. Die verrigtinge is afgesluit
met die onthulling van ’n gedenksteen in Murraypark deur die burge-
meester ter aandenking van president Kruger se verbintenis aan die plaas
Geduld, wat hy besit het toe daar goud ontdek is, en wat hy toe weer

verkoop het en die geld aan die regering van die Z.A.R. aangebied het
om voorbereidings te tref vir die dreigende oorlog.

Vanjaar word die Jaarvergadering van die Historiese Genootskap
(Transvaalse afdeling) op Vrydag, 4 Oktober, op Vanderbijlpark gehou.
Sy edele senator Jan de Klerk, President van die Senaat, het ingestem om
gedurende die aandfunksie ’n toespraak te lewer. Gedurende die middag
sal prof. J. S. du Plessis van Potchefstroom en mnr. Leuchner, inspekteur
van onderwys, een en ander meedeel van hulle onderskeie studiereise
oorsee, terwyl dr. O. Geyser oor die geskiedenis van die Afrikaner aan
die Rand sal praat.

Die jaarvergadering van die Federale Hoofbestuur word vanjaar in
Bloemfontein gehou. Dié datum sal later bekendgestel word.

